
ABSTRAK

Melalui figura wanita, pelbagai peranan, situasi, identiti budaya, aspek sosial dan ekonomi
digambarkan selain mempersembahkan estetika yang dimiliki wanita. Keterlibatan wanita dalam
pelbagai situasi dan karakter adalah penting bagi mengetahui ciri, tugas dan tanggungjawab mereka.
Walau bagaimanapun, kajian terhadap penggunaan wanita dalam catan tempatan masih terhad.
Justeru, kajian ini memfokuskan kronologi secara umum penggunaan figura wanita dalam catan di
Malaysia melalui kajian visual oleh pelukis terdahulu dan terkini. Melalui analisis ini, penggunaan
figura wanita dalam catan tempatan dapat diketahui dan seterusnya menyumbang kepada proses
pendokumentasian secara tersusun disamping mempelajari nilai budaya, jati diri dan khazanah
negara.

Kata Kunci: Kronologi catan Malaysia, Representasi wanita, Catan, Seni

ABSTRACT

Through the figure of women, various roles, situations, cultural identities, social and economic aspects
are depicted in addition to presenting the aesthetics of women. The involvement of women in various
situations and characters is important to know their characteristics, duties and responsibilities.
However, studies on the women representation in local painting are still limited. Thus, this study focuses
on the general chronology of the use of female figures in painting in Malaysia through a visual study
by previous and recent painters. Through this analysis, the use of female figures in local paintings can
be known and further contribute to the documentation process in an organized manner in addition to
learning cultural values, identity and national treasures.

1. PENGENALAN

Menurut Dewan Bahasa dan Pustaka, istilah ‘representasi’ adalah perkataan asal dari Bahasa
Inggeris ditafsirkan sebagai perlambangan, melambangkan, gambaran, wakil, pernyataan, perihal atau
berkenaan (DBP, 2017). Umumnya wanita direpresentasikan dalam karya sepanjang masa pada semua
budaya merujuk kepada keindahan fizikal (Lippit, 2020; Jungmann, 2018). Walau bagaimanapun,
wanita mewakili pelbagai situasi, budaya, identiti (Synn, 2020; van Loon et al, 2020; Jungmann, 2018;
Baicy, 2017), memvisualkan perasaan (Khanahmadi & Kahn, 2016), memperlihatkan sisi feminin (Lee,
2021; Pearce 2021; Abdullah, 2020; Jusoh, Sauman & Ramli, 2018; HBART, 2010), serta mewakili
imej keagamaan (Liebregts, 2021; Min, 2021; Pearce, 2021; Zilberstein et al, 2021; George, 2020;
Ghezelayagh, Fooladian & Khoshmardan, 2020; Baicy, 2017; Qasim, 2013). Penyataan ini dapat dilihat
melalui kajian berkenaan sejarah representasi wanita dalam dua tamadun di dunia, iaitu tamadun purba
Mesir dan China.

Menurut Achugwo dan Nigeria, (2019), representasi wanita yang digunakan adalah
menggambarkan kedudukan seseorang wanita dalam keluarga serta menjelaskan status kedudukan
sosial wanita. Sebagai contoh di Barat, representasi wanita mewakili dewi dan simbol keagamaan
seperti “Venus of Willendorf” patung tiga dimensi (Burton, 2020) dianggap dewi simbol kesuburan
(Qasim, 2013). Seterusnya seni Kristian sering menggambarkan wanita sebagai Ibu Tuhan atau orang
suci seperti dalam catan oleh Duccio di Buoninsegna bertajuk “Madonna and Child” pada tahun 1283
hingga 1284 (Zilberstein et al, 2021), sehinggalah sebagai menggambarkan ekspresi dan emosi oleh
Leonardo da Vinci bertajuk “Mona Lisa” pada tahun 1503 hingga 1505 (Dutta, 2021).

Akan tetapi, penggunaan representasi wanita berubah sebagai melambangkan dewi simbol
kebebasan dalam senibina arca “Liberty Enlightening the World” pada tahun 1886 (Min, 2021; George,
2020). Perubahan ketara dapat dilihat sehinggalah Andy Warhol menggambil aktres popular Barat pada
tahun 60an dalam karya cetakannya bertajuk “Marilyn Monroe” pada tahun 1962. Karya ini
melambangkan kemasyuran dan pengaruh selebriti ini dalam dunia seni pada ketika itu (Flatley, 2020).

Justeru, objektif kertas kajian ini ialah menentukan representasi wanita sebagai subjek utama yang
lebih memfokuskan penghasilan karya seni catan di Malaysia secara kronologi. la merangkumi
kronologi sepintas lalu pada zaman pra sejarah di Malaysia, kemudian berfokuskan kepada catan-catan
yang terhasil dari tahun 1930 sehingga 2020. Pemilihan lingkungan 90 tahun dalam kajian ini
merupakan skala yang besar bertujuan untuk melihat apakah ciri penggunaan wanita dalam catan
sebagai subjek utama merentas zaman. Seksyen yang berikutnya menerangkan kajian literatur,
metodologi, analisis dan perbincangan serta kesimpulan daripada kajian.

2. KAJIAN LITERATUR

Di Malaysia, terdapat penemuan lukisan di tiga lokasi gua sekitar Semenanjung mencatatkan figura
wanita dalam pelbagai rupa dan aktiviti. Antaranya, lukisan bermotifkan ibu yang sedang mengandung
ditemui di dinding Gua Badak Perak (Jusoh, Sauman & Ramli, 2018). Seterusnya, di Gua Batu Cincin
Kelantan, lukisan sebuah keluarga dan lukisan imej wanita yang memakai hiasan di kepala di Gua
Lembing Pahang (Jusoh, Sauman & Ramli, 2018). Dari hasil bukti penemuan lukisan di gua-gua ini,
maka jelas menunjukkan bahawa representasi figura wanita di Malaysia sememangnya wujud dari
zaman pra-sejarah lagi dan ianya bukanlah yang dibawa oleh penjajahan Barat semata-mata.

Kemuncak penggunaan wanita sebagai subjek dalam seni catan tempatan adalah pada sekitar
penghujung tahun 1960an (Khairuddin, 2012). Nama-nama seperti Mohd. Hoessein Enas, Mazeli Mat
Som, Chuah Thean Teng dan Georgette Chen adalah sinonim dengan catan yang merepresentasikan
wanita. Menurut Abdul Aziz dan Bujang (2016), Hoessein Enas ialah pelukis yang melatari tema tradisi
Melayu, merefleksikan faktor sosial, ekonomi, politik, falsafah, adat, peraturan serta keagamaan
melebihi fizikal luaran yang dimiliki wanita. Antara contoh catan beliau adalah bertajuk “Gadis
Melayu” (1959), “Minah” (1958) dan “Admonition” (1959).

Seterusnya, Mazeli Mat Som dalam karyanya bertajuk “Menanti Nelayan” (1961) yang merakam
aktiviti nelayan serta memvisualkan pemakaian dan tatarias wanita tempatan (Humaini, 2020). Berbeza
dengan Chuah Thean Teng yang memiliki stail tersendiri lebih gemar menghasilkan catan bertemakan
Ibu dan Anak yang menegaskan kasih seorang ibu yang tiada syarat (HBART, 2010). Begitu juga
dengan pelukis wanita iaitu Georgette Chen yang turut mengetengahkan ciri yang sama pada catan
bertajuk “Mother and Child” (1960), yang merefleksikan hubungan ibu dan anak (Zeng, 2021).

3. METODOLOGI

Kajian yang dijalankan adalah menggunakan kajian kualitatif. Kerangka metodologi kajian adalah

seperti Rajah 1.

Penentuan permasalahan

v

Kajian literatur

v

Kajian visual

v

Kronologi representasi wanita dalam catan di Malaysia: dari 1930 hingga 2020

Rajah 1. Kerangka metodologi kajian kronologi representasi wanita dalam catan di
Malaysia

Kertas ini merupakan kajian kualitatif yang mengkhususkan kepada penyelidikan deskriptif.
Menurut Kim, Sefcik dan Bradway (2017), penyelidikan deskriptif mencipta data yang memberi
gambaran terhadap persoalan-pesoalan dari perspektif yang saubjektif. Pernyataan ini disokong oleh
Doyle at al (2020) dan Ritchie at al (2013), dengan menambah, keputusan terhasil adalah mengikut
penyelidikan yang dijalankan berdasarkan objektif dan konteks kajian. Data-data yang dikumpulkan
adalah dari dua sumber, iaitu tinjauan literatur yang berbentuk penulisan dan visual yang berkaitan
dengan kajian ini.

Tinjuan literatur dipilih bagi melihat ciri-ciri pada penggunaan wanita dalam catan-catan yang
dikumpulkan. Visual yang dipilih adalah catan dari tahun 1930 sehingga 2020 dan diasingkan mengikut
tahun. Tujuan pembahagian mengikut tahun ini adalah untuk memudahkan pengkaji melihat dan
menyusun kronologi sepanjang tempoh tersebut selain fokus utama dalam pengumpulan data ini adalah
melihat kepada ciri penggunaan wanita sebagai representasi dalam catan tempatan. Berikutnya,
pengkaji membuat pengasingan kategori berdasarkan ciri representasi wanita dalam catan sepanjang
tahun 2000 sehingga 2020. Pengasingan ini adalah bertujuan untuk mengenalpasti kategori yang
diwakili oleh wanita dalam catan sepanjang tahun tersebut

Bagi melihat penggunaan wanita sebagai representasi sepanjang 90 tahun dalam seni catan di
Malaysia, satu kronologi yang telah disusun dalam Rajah 2.

1930AN 1940AN 1950AN 1960AN 1970AN

Figura 1 Figura 2 Figura 3 Figura 4 Figura 5
O. Don Peris Georgette Chen Patrick Ng Hoessein Enas Chuah Thean Teng
Portrait of My Wife Self Portrait Drying Clothes Memetik Daun Mother & Child
in Wedding Dress 1946 1950 Tembakau di Kelantan 1970an
1933 1962

1990AN 2000 —-2010 2011 - 2020

Figura 6 Figura 7 Figura 8 Figura 9
Chia Yu Chian Ahmad Zakii Anwar Syed Thajudeen Fadilah Karim
Hospital Reception Desk Biue Kebyar Loging for Love Ii Terrible Two
1980 1998 2007 2020

Rajah 2. Figura wanita dalam seni catan di Malaysia dari tahun 1930 hingga 2020

Rajah 2 adalah kronologi umum representasi wanita dalam catan di Malaysia. tempoh sepuluh tahun
diwakili oleh seorang pelukis sebagai ringkasan rujukan. Kronologi dimulakan dengan tahun 1930an
oleh O. Don Peris dengan catan yang bertajuk “Portrait of My Wife in Wedding Dress” (Figura 1)
adalah sebuah portrait isterinya dalam pakaian perkahwinan mereka (Rahim, Mokhtar, Vermol, Legino,
2021). Seterusnya catan oleh Georgette Chen bertajuk “Self Portrait” (Figura 2) pada tahun 1946
menjelaskan refleksi diri pelukis tersebut yang teguh dan kental melalui pandangannya (Ting, 2019).
Diikuti catan tahun 1950 oleh Patrick Ng, iaitu “Drying Clothes” (Figura 3) melambangkan identiti
wanita tempatan dan aktiviti masyarakatnya (Abdullah, 2020).

Dari sisi yang lain, mewakili tahun 1960an adalah catan dari Hoessein Enas yang memvisualkan
aktiviti wanita yang turut terlibat dalam menyumbang kepada bidang ekonomi (Aziz, 2019) berjudul
“Memetik Daun Tembakau di Kelantan” (Figura 4). Berbeza dengan catan oleh Chuah Thean Teng,
untuk 1970an, bertajuk “Mother and Child” (Figura 5) menceritakan mengenai seorang ibu sedang
melayani anaknya bermain (HBART, 2012). Sisi yang berlainan ditonjolkan oleh Chia Yun Chian
melalui karyanya yang berjudul “Hospital Reception Desk” tahun 1980 (Figura 6) menunjukkan
pekerjaan wanita serta emosi penduduk warga kota (Lin, 2019). Manakala Ahmad Zakii Anwar
mewakili tahun 1990an dengan catan bertajuk “Blue Kebyar” pada 1998 (Figura 7) merakam gerak tari
penari Legong (HBART, 2019).

Selain daripada itu, untuk tahun 2000 sehingga 2010, diwakili oleh Syed Thajudeen bertajuk
“Loging for Love II” tahun 2007 (Figura 8) berkongsi emosi cinta dan rindu seorang wanita terhadap
pasangannya dalam penantian (Khanahmadi, 2016). Akhir sekali, pada tahun 2011 sehingga 2020, catan
bertajuk “Teribble Two” (Figura 9) oleh Fadilah Karim merupakan potret diri pelukis dalam menjalani
rutin hariannya di rumah bersama anaknya (Lee, 2021). Persoalannya, bagaimanakah ciri-ciri
penggunaan wanita sebagai representasi dalam kronologi catan di Malaysia dapat ditentukan?

4. ANALISIS DAN PERBINCANGAN

Merujuk kepada Rajah 1, hasil dapatan menunjukkan terdapat tujuh pecahan melibatkan representasi
wanita dalam catan tempatan dari tahun 1930 sehingga 2020. lanya adalah, potret seorang isteri (Rahim,
Mokhtar, Vermol, Legino, 2021), potret diri (Ting, 2019), menjelaskan identiti budaya dan masyarakat
tempatan (Abdullah, 2020; HBART, 2019) serta menunjukkan tentang aktiviti wanita (Abdullah, 2020;
Aziz, 2019). Selain itu, penggunaan wanita memvisualkan karakter ibu (Lee, 2021; HBART, 2012),
menjelaskan pekerjaan wanita (Lin, 2019) serta menggambarkan emosi dan ekspresi (Lin, 2019;
Khanahmadi, 2016).

Melalui tujuh pecahan ciri penggunaan wanita sebagai representasi dalam catan tempatan yang telah
dibuat, wanita diraikan dan berikan penghargaan oleh pelukis berdasarkan potret yang dilukis seperti
penghargaan kepada isteri, golongan ibu serta diri sendiri. Ini berdasarkan catan bertajuk “Portrait of
My Wife in Wedding Dress” (1933), “Self Portrait” (1946) dan “Mother & Child” (1970an). Melalui
potret ini, secara tidak langsung, pelukis mengagumi sifat semulajadi yang dimiliki oleh wanita dan
mempamerkan sisi feminin wanita tersebut. Wanita turut tidak ketinggalan dalam mewakili identiti
budaya serta masyarakatnya. Ini jelas dibuktikan berdasarkan rupa paras fizikal mereka, pemakaian
serta tatarias yang dikenakan seperti dalam karya bertajuk Drying Clothes (1950) dan Blue Kebyar
(1998).

Selain daripada itu, wanita menggambarkan aktiviti mereka di rumah atau di luar rumah bersama
keluarga atau bersama kenalan mereka yang dijelaskan dalam catan bertajuk Drying Clothes (1950),
Memetik Daun Tembakau di Kelantan (1962) dan “Terrible Two” (2020). Aktiviti yang digambarkan
adalah melakukan tugasan atau rutin harian secara berkumpulan atau bersendirian sama ada di dalam
rumah mahupun di luar rumah. Sisi yang lain dibawa dalam karya yang berjudul Hospital Reception
Desk (1980), yang menunjukkan perbezaan pekerjaan wanita yang secara tidak langsung memberi
mesej tersirat mengenai taraf pendidikan wanita pada ketika itu dan wanita tidak lagi menjalankan tugas
sebagai suri rumah semata-mata.

Ciri yang terakhir representasi wanita adalah menggambarkan emosi dan ekspresi pada wanita.
walaupun wanita memiliki ciri lemah lembut namun, ketegasan dan pendirian adalah pegangan wanita
seperti yang digambarkan dalam catan “Self Portrait” (1946). Namun, berbeza dengan karya bertajuk
Loging for Love Il (2007) yang menggambarkan emosi seorang wanita yang sedang dibuai rindu yang
bahagia.

Jika dilihat menerusi pengumpulan data yang telah dibuat, sepanjang tempoh 1930an sehingga 2020,
catan yang diwakili wanita sebagai representasi di Malaysia adalah berkisar dalam ciri yang sama
seperti mana yang telah disenaraikan di atas. Ini kerana mengikut Plato, seni merupakan pengulangan
yang mencipta kepada inovasi yang baru (Azhan & Ramli, 2014; Godin 2008). Walau bagaimanapun,
setiap zaman mempunyai keadaan dan ciri yang berbeza dalam pelbagai segi. Ini adalah kerana, seni
merupakan sebuah refleksi mengenai masyarakat dan budaya semasa seni itu diciptakan (Collier, 2021).

Namun, terdapat pecahan lain yang dikenalpasti hasil dapatan dari pengumpulan data sepanjang
tempoh kajian ini. Misalnya isu yang dibawa oleh pelukis Fawwaz mengenai masalah sosial dan hak-
hak wanita di dalam karyanya (Fawwaz Sukri, Temubual Personal, 19 Mei 2022). Antara contoh-contoh
catan Fawwaz Sukri adalah “Street Dreams” (2019), “Love Ties” (2018), dan “The Sinner” (2016)
(Fawwaz Sukri, Temubual Personal, 19 Mei 2022).

5. KESIMPULAN

Berdasarkan dapatan analisis yang telah dibuat, penggunaan figura wanita adalah sebagai salah satu
subjek yang digunakan untuk menyampaikan pelbagai mesej oleh pelukis (Santosa, 2019). Penggunaan
figura wanita dalam catan tempatan memberi refleksi terhadap ciri-ciri yang sama yang ada pada catan
di Barat dan Asia. lanya mencakupi estetika sifat semulajadi feminine (Lee, 2021; Rahim, Mokhtar,

Vermol, Legino, 2021; HBART, 2012) keadaan ekonomi semasa (Aziz, 2019) dan situasi sosial wanita
(Lin, 2019), melambangkan identiti budaya, bangsa (Abdullah, 2020; HBART, 2019), dan emosi serta
ekspresi (Lin, 2019; Khanahmadi, 2016) pada era tertentu. Penyataan-penyataan ini membuktikan
bahawa, representasi wanita menyampaikan pelbagai situasi, karakter dan keadaan yang berlaku dalam
era tertentu. Selain itu, representasi wanita turut diiktiraf sebagai aset negara melalui catan oleh
Hoessein Enas bertajuk “Minah” (1958), kerana sarat identiti kebudayaan negara (Rahim, Mokhtar,
Vermol, & Legino, 2021). Ini secara tidak langsung memperkukuhkan lagi representasi wanita dalam
seni adalah bukan hanya untuk keindahan semata-mata, tetapi kaya dengan penyampaian mesej dari
kaca mata pelukis. Bagi memperhalusi dapatan daripada kajian ini, pengkaji bercadang untuk
menjalankan kajian terperinci dengan menemubual beberapa orang pelukis kontemporari di Malaysia
yang sedang giat dalam penghasilan catan menggunakan wanita sebagai subjek utama. Oleh
sedemikian, dapatan kajian ini dapat diperhalusi lagi dan mendapat maklumat yang tepat mengenai ciri
representasi wanita dalam catan tempatan.

